
ДОИР БА ВАРИАНТНОКИИ СУРУДИ «БАҲОР ОМАД»-И 

МАРОСИМИ ГУЛГАРДОНЙ
Баҳор фасли таровату тозагй, ишқу ошиқй, фасли гулу булбул аст. Наврўз фарорасии ин фасл ва паёмовари ҳамаи орзуву омоли инсон мебошад. Ҳамчунон ки шеърро аз шуур наметавон чудо кард Наврўз низ аз баҳору табиат чудонопазир аст. Таваччўҳи халқ ба Наврўз бесобиқа аст ва баҳору Наврўзро бидуни шеъру суруд наметавонд тасаввур кард. Шояд дар тўли таърих дар васфи ҳеч чашне мисли баҳору Наврўз шеъру тарона ва ҳикмат насуруда бошанд.
Дар фолклоршиносии точик доир ба масоили  гуногуни маросимҳои мавсимии точикони Осиёи Марказй тадқиқотҳое ба сомон расидаанд. Аз чумла мо тадқиқотҳои Р.Амонов, Б.Шермуҳаммедов, Р.Аҳмадов ва Д.Обидовро дар пажуҳиши маросими мавсимии точикони Осиёи Марказй алоҳида бояд таъкид намоем. 

Яке аз хусусиятҳои характерноки эчодиёти шифоҳии халқ вариантнокй мебошад. Фолклоршиносон ба ин масъала кайҳо диққати махсус додаанд. Масъалаи вариантнокии фолклор дар фолклоршиносии точик қисман дар тадқиқоти Р.Амонов шурўъ шуда, минбаъд дар тадқиқоти Э.С.Улуғзода хеле вусъат пайдо кардааст. Аз чумла академик Р.Амонов чунин иброз медорад: «Масъалаи вариантнокй дар лирикаи халқй аҳамияти махсуси илмй дорад. Ҳалли ин масъала ба таснифи сурудҳои лирикии халқй ва ба муайян намудани асли (типи) сурудҳо ва манзилу таърихи пайдоиши онҳо ёрй мерасонад»
.
Дар сурудҳои наврўзй ва баҳорияҳо низ вариантнокй мавқеи хос дорад. Соҳиби вариантҳои гуногун шудани суруду таронаҳо дар он аст, ки онҳо дар ҳаёти маънавии мардум, мавқеи хос дошта бошанд. Дар эчодиёти шифоҳии халқ чи аз чиҳати мазмун ва чи аз чиҳати шакл  ба ҳамдигар наздик будани таронаҳои зиёди наврўзй ва баҳорияҳо ва дар айни замон дар тарзи гуфтор ва дар тобиши фикр байни онҳо вучуд доштани фарқе, яъне аз вариант иборат будани аксарияти суруду таронаҳои мавчуда ҳодисаи қобили диққат аст. Ба хусус дар маросими «Гулгардонй» ичро намудани суруду таронаҳои баҳорй, наврўзиҳои табрикй ва идиҳо, ки аксаран барои муборакбод намудани мардум бо фарорасии баҳор ва Наврўз суруда мешаванд, соҳиби вариантҳои гуногун мебошанд. 

Дар байни сурудҳои наврўзй ва баҳорияҳо таронаи «Баҳор омад» мавқеи хос дошта, дар фолклори тамоми минтақаҳои точикнишин ба мушоҳида мерасад. Ин суруд дар маросими «Гулгардонй» ичро карда мешавад. Эҳтироми баҳор дар тасвири суруди мазкур, ки хусусияти табрикй дорад ва ғояи онро табрику таҳнияти мардум бо ифтихори фаро расидани баҳор ва гиромй доштани он ташкил менамояд, низ баланд аст. Мардум бо воситаи ин суруд ҳисси дил ва хоҳишу орзўи худро ба якдигар маълум мекунанд ва аз ҳолу аҳволи ҳамдигар хабардор мешаванд. Тағйир ёфтан ва вариант пайдо кардани суруд ҳам қисман ба ҳамин хусусияти он вобастагй дорад. 

Доир ба суруди мазкур фолклоршинос Додочон Обидов иброз намуда таъкид менамояд, ки «чанде аз вариантҳои суруди «Таронаи баҳор» аз тамоми гўшаву канори Ўзбекистону Точикистон ва Афғонистон низ ба даст даромадаанд, ки баъзе аз онҳо тавассути асарҳои илмй-тадқиқотии оид ба шинохти адабиёти шифоҳй таълифгардидаи фолклоршиносони точик ва мачмўаҳои фолклорй чоп шудаанд. Агар ҳамаи вариантҳо ва нусхаҳои он як чо карда шавад, аз онҳо як суруди мукаммал ба вучуд хоҳад омад ва армуғони пурарзиши фарҳангй буда метавонад»
. 

Дар натичаи чамъ овардани якчанд нусхаи суруди мазкур ва муқоиса намудани он маълум мегардад, ки ин суруд ба якдигар комилан мувофиқат мекунанд, вале дар забони онҳо фарқе дида мешавад, ё як қисми асар тағйир ёфтааст, ё ин ки мавзўъ ва ғояи асосии он маҳфуз аст. 

Баъзе аз бандҳои суруди «Баҳор омад» матни устувор доранд ва онҳо ислоҳнопазиранд. Бандҳои дар поён овардашуда, шаклан мукаммалу суфта буда, дар ҳама чо машҳур гардидаанд, ки вариантҳои якдигаранд ва бо баъзе тафовутҳо ба назар мерасанд:

Бахор омад ба меҳмонй.

Ту кадрашро чй медонй?

Агар донй намехонй?

Баҳори нав муборак бод!

                  Фолклори точикони водии Қашқадарё, саҳ. 290 

Баҳорон шуд ба нодонй,
Ту қадри гул чй медонй?

Агар донй намехонй?

Баҳори нав муборак бод!

                   Фолклори Норак, саҳ. 17
Гул овардам ба меҳмонй,

Ту байти гул намедонй,

Агар донй, намехонй
Баҳори рафта боз омад.

                               Сумане аз ҳар чамане, 91
Дар варианти аввал, чунон ки мебинем, дар бораи баҳор сухан рафта, ғояи ғанимат донистан ва гиромй доштани фасли зебои баҳор талқин ва таъкид гардидааст, ки ифодаи ин ғоя дар вариантҳои дуюм ва сеюм бо воситаи гул, ки нишонаи асосии фарорасии баҳор ба ҳисоб меравад ба ин шакл ба мушоҳида мерасад. Дар ду варианти суруд нақароти он дар шакли «Баҳори нав муборак бод!» омада, мардумро бо баҳори нав табрик намуда бошад, дар варианти сеюм нақарот дар шакли «Баҳори рафта боз омад» омада, аз омадани баҳор мардумро огоҳ мегардонад. 

Чуноне, ки мебинам дар ин се вариант тафовути чиддй дида намешавад. Дуруст аст, ки дар онҳо баъзе дигаргуниҳо рўй дода, чанде калимаҳо иваз шудаанд, вале бо вучуди ин мазмуни аслии он маҳфуз монда, нусхае ба миён наомадааст, ки мазмуни фарқкунанда дошта бошад. Дар варианти дуюм ва сеюм ба чои «баҳор» «гул» зикр ёфтааст ва ба чои «қадри баҳор» дар хусуси надонистани «байти гул» ва «қадри гул» сухан меравад. Дар назари аввал ин дигаргунии чиддй ба шумор меравад, вале он ба мазмуни суруд таъсир накарда, дар ҳарду сурат ғанимат донистани фасли зебои баҳор таъкид гардидааст ва ин мазмун ба мазмуни умумии суруд тобеъ буда, тағйир ёфтани он душвор аст.

Дар баъзе порчаҳои ин суруд бо вучуди тағйир ёфтани чузъҳои муҳими онҳо, чое, ки дар ифодаи мавзўъ ва изҳори мазмуни ғоявй аҳамияти махсус дорад, боқй мемонад. Калима ва ибораҳои чудогона, ҳатто мисраъ ё як байти суруд иваз шуда, дар мазмуни асар тобишҳои нав пайдо мешавад:

Баҳор омад, баҳор омад,

Ба дўстон гул қатор омад.

Ба деҳқон вақти кор омад,

Баҳори нав муборак бод!

                  Фолклори точикони водии Қашқадарё, саҳ. 290 

Чу лайлак аз ҳаво омад,

Бипурсен ай кучо омад.

Ба деҳқон вақти кор омад,

Баҳори нав муборак бод!

                               Фолклори Норак, саҳ.15
Баҳор оғози кишту кор ва дигар ҳосилоти заминй мебошад, ки сабаби бақои ҳаёти инсон мешавад. Дар ду варианти суруд ҳам ғояи бесаброна интизор будани мардум баҳорро ва масъалаи бо омадани фасли баҳор фаро расидани айёми корҳои саҳрой ифода гардидааст.  Аммо дар варианти дуюм масъалаи чолиби диққат он аст, ки бо баробари парида омадани лаклак поён ёфтани зимистон ва фаро расидани баҳор ифода гардида, мазмуни вариант тобишҳои нав пайдо кардааст. Инчунин, аз рўи ҳолати парвози лаклак фол гирифтани мардум, бо он пешомади соли навро муайян намудан дар суруд ифодаи худро ёфтааст.

Дар ду вариант ҳам фикри асосй дар мисраи «Ба деҳқон вақти кор омад» изҳор гардидааст. Ба ҳамин тариқ, бо вучуди тағир наёфтани чои асосии суруд як варианти он гўё варианти дигарашро такмил дода, мазмуну образҳои онро равшантар ва барчастатар кардааст. 

Дар натичаи васл шудани ду ё се порчаҳои суруд вариантҳо низ ба вучуд меоянд. Аз сабаби фаромуш шудан ё ба хотир оварда натавонистани банди суруд аз қисмҳои ду банди суруд як нусхаи дигар ба вучуд меояд. Баъзан ичрокунандагон бо ягон мақсади муайян таронаро тағйир медиҳанд:
Баҳор омад, баҳор омад,

Баҳори лолазор омад.

Баҳор омад ба сад алвон,

Як ҳис барфу ду ҳис борон

                   Баҳори нав муборак бод!
                  Фолклори точикони водии Қашқадарё, саҳ. 290 
Шояд бо баробари гузаронидани маросими «Гулгардонй» якчоя боридани барфу борон рўй дода, барои эчод гардидани ду мисраи поёни суруд  сабаб шуда бошад, зеро ин ҳодиса бевосита ба манзараи баҳор тааллуқ дорад. 
Дар байни вариантҳои ин суруд бандҳое ба мушоҳида мерасанд, ки мундарича, ғоя ва образҳои хос доранд, вале аз ягон чиҳат ба ҳам монанданд ва дар ин маросим хонда мешаванд:

Муғулдухтари сурхмўза,

Миёни гандуму ғўза.

Дилуш бар мо намесўза,

Баҳори нав муборак бод!
                          ***
Муғулдухтари арқандй,

Ба даст себи самарқандй.

Ба як бўса чи мелангй,

   
         Баҳори нав муборак бод!
                  Фолклори точикони водии Қашқадарё, саҳ. 290 
Фолклоршиносон аз маҳалҳои гуногуни Чумҳурии Ўзбекистон, Точикистон ва Афғонистон таронаи «Баҳор омад»-ро чамъ намудаанд, ки дар баъзе нусхаҳои он образи «Муғулдухтар» тасвир ёфтааст, асосан он дар маросими «Гулгардонй» ичро мегардад. Фолклоршинос Р.Аҳмадов таъкид менамояд, ки ин ном дар ҳама чо як хел набуда, «дар баъзе нусхаҳои сабтнамудаи фолклоршиносон он «Уғулдухтар», «Багулдухтар», «Нугулчонам» аст ва дар аксари маврид ровиён онро «муғулдухтар» гуфтаанд»
. 
Инчунин, зимни фарқҳои мазмунй тафовутҳои лаҳчавй ба эътибор гирифта шавад, гуфтан мумкин аст, ки то 10-15 варианти бандҳои суруди мазкур ба назар мерасад. Чи хеле ки академик Р.Амонов таъкид менамояд «Дар натичаи муқоисаи вариантҳо сайри ачиби таърихй – «саргузашт»-и барои тадқиқоти илмй ниҳоят муҳими ҳар як суруд муқаррар хоҳад шуд»
.
Гули харгўши лабгардон,

Миёни ҳавлияш майдон.

Ки бозї мекунад башкон,

Баҳори нав муборак бод!

                  Фолклори тољикони водии Қашқадарё, саҳ. 290 

Гули сияҳгўши қошгардон,

Ту афтодї дар ин майдон,

Ба дастори љавонмардон,

Баҳори рафта боз омад!

                   Фолклори Норак, саҳ.16

Гули сияҳгўши лавгардун,

Ту афтодї дар ин майдун,

Камарбанди љувонмардун,

Буҳори рафта боз омад.
                               Сумане аз ҳар чамане, 91

Хулоса, фолклор эчоди оммаи мардум буда, ҳар як фарди чомеа метавонад озодона асарҳои фолклориро мувофиқи донишу талаботи худ қабул карда, ҳангоми интиқол бо завқу салиқаи худ ба дигарон гўяд. Табиист, ки дар ин ҳол вариантҳои зиёди як матни фолклорй ба вучуд меоянд. 

Аз баррасии суруди «Баҳор омад»-и маросими гулгардонй маълум гардид, ки ҳатто як суруд ҳам дорои вариантҳои мухталиф буда метавонад. Суруди мазкур тавассути мачмўаҳои фолклории гуногун: «Фолклори точикони водии Қашқараё», «Таронаҳои Самарқанд», «Эчодиёти даҳанакии аҳолии Кулоб», «Овои дилҳо», «Намунаи фоллклори Дарвоз», «Фолклори саргаҳи Зарафшон», «Фолклори норак», «Сумане аз ҳар чамане» ва ғайра ба табъ расида вариантҳои фаровонро дар бар мегиранд, ки онҳо аз ҳамдигар бо ягон хусусияташон фарқ мекунанд ё шабоҳат доранд. 

